
Matthew 1

www.BibleForChildren.org



A'a fei fa'oloroaa pudaa Elizabeth, mei Haidaa na 
aloaa mei alo'alo Gabriel dinaa Nazareth laloo fei 
baua gufu Galilee. Na dinaa a'a hemea nanao 
a'u'uana, hemea ba i lalainaa hemea wawane, 
harana Joseph, hemea upuu David. Mei pifine 
mei, harana Mary.



Ma'uaa mei alo'alo na warenaa a'ana, 
“Apuna ma'au, Mary, mei Haidaa na 
farawaninio. Guainau! Owe pa'i 
iamu ma o wanininaa hemea baduu 
wawane ma onei roroinia Jesus. 
Hia bauana ma hepalo 
harana Na'uu mei Pafeai. 
Mei Fasu, mei hia Haidaa, i fania 
fei haparaiaa mei upuna, David. Ma 
hia, i haparainaa fei maroaa Jacob 
ranimai. Lomi i pedutoo fei 
haparaiana.” 



Mary na i'iginaa mei alo'alo, “Ma i 
batanai fei, te, lomi una hainofipui 
a'a hemea wawane?” Na ware mei 
alo'alo, “Fei Spiriti Apuna i nomai 
a'amu ma fei faufau mei 
Pafeai i hawainio. Si'ei, 
mei na apunai, mei ba 
i waninimai, hepalo 
harana, Na'uu mei 
Haidaa.”



A'a fei au fei, Mary na aunubatafanaa 
a'a hepalo gufu papaa ei maugeni yei 
Judea. Ma na wadu'ainaa fei humuu 
Zechariah ma 
famafufuoinaa 
Elizabeth. I guainaa 
fei wareaa Mary, 
Elizabeth, mei 
baduu laloo iana na 
tawei ma fei Spiriti 
Apuna namina didifaa 
Elizabeth. 



Ma Elizabeth na warefabauana a'ana, 
“I tapuu ei pifine, fei hawegia na oa i 
a'amu ma ana na pa'i hawegiana mena 
baduu ona waninia!”



Fei waniniaa Jesus Christ 
na nomai ale'ei: mei inana 
Mary na tama'ai'au ba i 
lalainaa Joseph, ma'uaa 
ana lagutawe hainofipui 
ma na pa'idii iana a'a 
fei Spiriti Apuna. 
Si'ei ba mei harona, 
Joseph, hia hemea 
wanewane rama'a, 
lomi na nunumiai ba i 
famamafaia pudaa 
rama'a, ina nara ba i 
fi'alagipa'ai a'ana. 



Ma'uaa nenee fei naranarana fei, hemea alo'aloo mei 
Fasu na fa'arewa a'ana laloo mefina ma na ware, 
“Joseph, mena na'uu David, apuna ma'au 
ba o duginaa Mary humumu ale'ei 
haromu, uaa fei na toro laloo iana, 
pa'ana a'a fei Spiriti Apuna. I wanininaa 
hemea baduu wawane ma onei roroinaa 
harana Jesus, uaa i fatela'anaa 
ei rama'aa gufuna 
a'a ei hafelo'aa 
ro'ou.” 



I'a wera Joseph, ina bigi'aa tamanu mei alo'aloo mei 
Fasu na ware ba inei bigi'ia. Ma ina noduginaa Mary 
humuna ale'ei harona. Ma'uaa lomi na 
hainofipui a'ana nopa'aloo fei ba na 
wanini mei baduu wawane. Ma mei 
amana na roroinaa fei 
harana ba Jesus.



I a'a ei arewaa ei, Caesar Augustus na fatalainaa fei 
wareana ba ronei wareinaa puduu ei rama'aa minaa ei 
gufu i Rome. Ma hememea 
na hadiwe'idinaa gufuna 
ba i augaa fei 
harana. 



Ma Joseph na di'ininaa Nazareth i Galilee ma dinaa 
Bethlehem, fei gufuu David i Judea, uaa hia 
noranamai a'a fei gufuu 
David ma hia hemea 
upuna. Ina dinaa 
yei ba i au 
haraa lagua 

   Mary, mei na ugainia ba 
   i lalainia ma na pa'i iana.



Ei lagua yei, na fi'i 
uguna ma na wanininaa 
mei uma'ua na'una, 
baduu wawane. 



Na fahawainia a'a ei lawalawa ma fudugia laloo hepalo 
ude'udee hanaa ei manulelele uaa fei humuu ma'igua 
na pepesu. 



Ma na pa'i hefi'a oma'ama'aa sipsipi i podu bamai, roi 
oma'ama'aa ei hapee ro'ou poi. Hemea alo'aloo mei 
Fasu na fa'arewa a'a ro'ou ma fei 
               haweraa mei Fasu namina 
                                      we'ainaa 
                                     ro'ou ma 
                                      ronamina 
                                       ma'aufafelo.



Ma'uaa na ware mei alo'alo, “Apuna ma'au. Guainau! 
Yau na notonamii fei rawani'a warea, fei i fani baua 
ni'eni'ea a'a minaa ei rama'a. 
                 Wagieni i a'a fei gufuu 
                                      David, 
                                       hemei 
                                      Fatela'ana 
                                      na wanini a'a 
                                       hamu'odu; 

                                          hia Christ, 
                                          mei Fasu.”



“Sifei, fei lalana a'a hamu'ou: hamowe bapa'aa hemea 
baduu na hawai a'a hefi'a lawalawa ma na haino a'a 
fei ude'udee hanaa ei manulelele.” 



Ana ei ua fei baua gupuu alo'alo pafea, rona 
fa'arewafipuimai a'a mei alo'alo ma rona 
uduginaa mei Haidaa. 



Rona ware, “Uduginaa mei Haidaa, mei na pafeai, ma 
yeni malagufu i fani gutafarawania a'a 
ei rama'a, ei ina ni'eni'e a'a ro'ou.”



Ro'aa di'ininaa ro'ou ei alo'alo ma dinaa 
pafea, ei oma'ama'aa, rona fiwarewarei, 
“O dii. O dinaa Bethlehem ma re ma'a 
fei manumanu fei, fei na warefanaa
                       o'ou mei Fasu.”



Si'ei rona aunubatafalao ma ma'apa'aa 
Mary, Joseph ma mei baduu, mei i haino 
a'a fei ude'udee hanaa manulelele. Ro'aa 
ma'adigia, rona fatalainaa fei u'ugaa mei 
                  baduu, fei rona guainia a'a ei
                                   alo'alo.



A'a fei au haparaiaa 
Herod, Jesus na 
wanini yei 
Bethlehem fawelei 
Judea. Nenee 
fei waniniana, 

ei ano'ano, noramiaa ro'ou pepei 
anaa halo, rona nomai Jerusalem 
ma i'igai, “Amaia mei ina wanini 
ba haparaa ei Jew? Hai'ouna 
fanunupa'aa fei pi'una pepei anaa 
halo ma ba hai'ou losuinia.” 



Si'ei, Herod na 
haro'u'ugainaa ei ano'ano 
ma i'igifagiginaa ro'ou 
fei pa'aa au ro'aa 
fanunupa'aa fei pi'u. Ma 
ina ware, “Hamonei aunu 
ma labagifarawaninaa mei 
baduu. Hamona labagipa'ia, 
mi warefanau ma ana u'aree 
losuinia.” Ma ina alonaa 
ro'ou yei 
Bethlehem. 



Ro'aa guaidigaa wareaa mei hapara, rona aunulao ma 
fei pi'u, fei fanunupa'aa ro'ou pepei anaa halo, na
           nolao i ma'aa ro'ou ma no'ulao fawelei 
                     i wagina mei baduu. Ro'aa 
                     nopa'aloo fei humu, rona 
                    ma'apa'aa mei baduu mawe 
                                 mei inana Mary ma 
                                 rona fa'unaa du'uu 
                                 ro'ou ma losuinia. 



Si'ei, rona gigiaa ei pa ro'ou ma fania ei fanaa 
ro'ou—ei gold ma ei manumanu dufaa ma hefi'adiai 
             ranuu ei haihai na dufa. Ma si'ei ba 
                    rona apa'idigia laloo ei mefii 
                    ro'ou ba ronei'aa 
                    hadiwe'ainaa a'a Herod, rona 
                                  tonaa hepalodiai 
                                   tala ma 
                                   hadiwe'idinaa 
                                   gufuu ro'ou. 



Ro'aa aunudii, hemea alo'aloo 
mei Fasu na fa'arewa a'a 
Joseph laloo fei mefi. Ina 
ware, “Asi'adugaa mei 
baduu mawe mei inana ma 
ponipa'ainaa Egypt. 
Guta yena hawina na 
warefa'aio, uaa Herod 
fi labaginaa mei 

baduu ba i fo'afama'eia.” 



Si'ei, i nopoilao Joseph na 
asi'adugaa mei baduu ma mei 
inana ma rona aununaa Egypt 
ma ina guta yei nopa'aloo 
fei ma'eaa Herod. Ma si'ei, 
napa'aa fa'uai tamanu 
inadii wareia mei Fasu 
a'a mei mamama'a: 
“Una harofa'asi'anamii 

mei na'uu, baduu wawane, 
yei Egypt.” 



I'a narapa'ia Herod ba rona 
sifi'ia ei ano'ano, namina 
sibafafelo ma na faniwarea 
ba ronei fo'afama'eaa minaa 
ei baduu wawane yei 
Bethlehem ma yei a'a ei gufu 
i malalana, . . . 



. . . ei rona pa'i guai 
igisimasi mawe ei rotaa 
pa'i guai igisimasi, ale'ei 
fei au i guainia a'a ei 
ano'ano.



I ma'edii Herod, hemea 
alo'aloo mei Fasu na 
fa'arewa a'a Joseph laloo 
fei mefi yei Egypt ma na 
warenaa a'ana, “Asi'aa,
      dugaa mei baduu mawe 
      mei inana ma dinaa fei 
       gufu Israel, uaa ei ba 
       ro'aa fo'afama'eaa 

   mei baduu, rona ma'edii.”   



Ma'uaa i'a guainia ba 
Archelaus na tonaa 
fei haparaiaa mei 
amana Herod yei 
Judea, ina

ma'au ba i dinaa 
yei. Si'ei ba laloo fei 
mefina na tonaa hefaa warefa'aia, 
na momo'ainaa Galilee ma naree guta 
laloo hefaa gufu, harana Nazareth. 



Si'ei, nawe 
pa'aa fa'uai ei wareaa 
ei mamama'a: “Ro'awe ware 
ba hia, hemea Nazareth.”



36 60

    Uaa, hamatee mei Haidaa namina 
     haguaa feni malagufu, ina aloagii 
       mei hodihodiaa Na'una baduu 
        wawane ba hini i narafawe'i 
         a'ana, lomi i ma'e ma'uaa, 
             iwe pa'i fei harenua 
                lomi i pedutoo.



Romans 3:23 
uaa minaa o'ou, hafelo'a ma ona tauhafo a'a 

fei haweraa mei Haidaa,

Romans 6:23 
Uaa pono'aa ei hafelo'a, ma'ea. Ma'uaa fei fanaa mei 

Haidaa, harenua lomi i pedutoo, fei i norai 
a'a Christ Jesus, mei Fasuu o'ou.

Hebrews 9:27
Ei rama'a, ronei ma'e hepoa ua ma nenee fei, 

ronei tonaa dududuaa ro'ou

Ephesians 2:8,9 
Uaa a'a fei rawani'a, hamona tela uaa fei narafawe'ia—

ma fei, abaa noramiana a'a hamu'ou—uaa hepalo 
fanaa mei Haidaa, abaa bigi'uaa rama'a, si'ei, 

lomi nemea ba i mamagugu wagina.



Romans 10:9,10 
Ba nabaa o warenaa umumu ba “Jesus hia Fasu,” ma na 

we'i fei naranaramu ba mei Haidaa na fa'asi'ania a'a fei 
ma'ea, te, opowe tela. Uaa wagii fei naranaramu, ona 

narafawe'i ma wanewane wagina ma a'a fei umumu ona 
wareia ma ona tela wagina.

John 3:16,17 
“Uaa, hamatee mei Haidaa namina haguaa feni malagufu, 
ina aloagii mei hodihodiaa Na'una baduu wawane ba hini i 
narafawe'i a'ana, lomi i ma'e ma'uaa, iwe pa'i fei harenua 
lomi i pedutoo. Uaa, fei pa'afina ba mei Haidaa na aloagii 

mei Na'una yeni malagufu, a'a ba inei dududuaa feni 
malagufu, ma'uaa ba nei fatela'anaa feni malagufu.



1 John 5:11-13 
Ma sifeni, feni u'uga: mei Haidaa na fanaa o'ou fei 

harenua lomi i pedutoo. Ma fei harenua fei na nofipuimai 
a'a mei Na'una. Hini na pa'i mei Na'u, ana na pa'i fei 

harenua; hini lomi na pa'i mei Na'uu mei Haidaa, ana lomi 
na pa'i fei harenua. U'ei ne'inaa eni manumanu eni a'a 

hamu'ou, ena hamona narafawe'i a'a fei haraa mei 
Na'uu mei Haidaa ba hamonei aida ba hamona pa'i fei 

harenua lomi i pedutoo.

